
Osakidetzan harremanetarako lehentasunezko hizkuntza euskara izatea nahi dut, baina niri galdetu gabe gaztelera ezarri didate (horrela dago erregistraturik), eta hortaz kexa plazaratzen dut. Nire borondatearen aurka, nire hizkuntza eskubideak urratuz, gaztelera inposatu didate. Honek, nire hizkuntza eskubideak urratzeaz gain, ez du legea errespetatzen. Euskararen Legeak zera dio: “Herri-aginteek Euskal Autonomia Erkidegoan hizkuntza dela eta inor diskriminatua ez dadin zainduko dute eta neurri egokiak hartuko dituzte”. Argi dago ez direla neurri egokiak hartu eta ni diskriminatu naute, bigarren mailako hiritarra bilakatuz. Legearen 5. artikuluaren 2. puntuan administrazioaren edozein erakunderekin harremanak, ahoz eta idatziz, euskaraz izateko eskubidea aitortzen zaigu, baina kasu honetan ez da legea bete. 67/2003 Dekretua ere ez da errespetatzen, ezta Osakidetzako II. Euskara Plana ere.
II. Euskara Planak, 2.3. puntuan zera dio: “a) Bigarren plangintzaldian Lehen Mailako Arretako zerbitzu-erakunde guztiek erabiltzaileei galdetuko diete ea beraien datu pertsonalei lehentasunezko hizkuntza eranstea nahi duten." Niri ez didate galdetu. Aurrerago, c puntuan horrela dio: “Era berean, Lehen Mailako Arretako erakundeek egoki iritzitako neurriak hartuko dituzte, gainerako erabiltzaileen lehentasunezko hizkuntza ere arian-arian jasotzen has dadin, eurek hala nahi badute." Berriro ere, ez didate aukerarik eman, eta nire lehentasunezko hizkuntza gaztelera ezarri dute, nire borondatearen aurka.
EAEko legeaz haratago, eta Europa mailakoa izanik goi-mailakoa, aipatzekoa da European Charter for Regional or Minority Languages (Europako Hizkuntza Gutxituen Ituna) delakoa, Europar Kontseiluak 1992an onartutako hitzarmena. Espainiak 2001eko apirilean sinatu zuen, eta loteslea da. Alegia, Espainiako Gobernuak eta Eusko Jaurlaritzak bete behar dute. Testuak argi eta garbi adierazten du norberaren hizkuntza hitz egitea, oinarrizko eskubide ukaezina dela. 
Bestalde, Osakidetzaren helburu estrategikoen artean gizartearekiko konpromisoa eta gardentasuna gauzatzea aipatzen dira, baina argi dago hemen horrelakorik ez dagoela. Pertsonak helburu, pazientea ardatz dela diote, baina nire iritzia eta gogobetetasuna ez dute kontuan hartu. Gaztelera lehentasunezko hizkuntza bezala inposatzeak Osakidetzako lerro estrategikoak ukatzen ditu.
Osasun arretak gainera baditu bere ezaugarri bereziak, gainerako administrazioetatik bereizten dituena: eskaintza aktiboa. Pazienteak eskatu ezean ezin zaio tratamendurik ukatu. Kasu honetan gauza bera gertatzen da: euskara lehenesteko aukera eskaini behar digute nahitaez, eta ez eskatzera behartu. Hau ez da etikoa, eta osasun arretaren unibertsaltasun eta ekitate printzipioak errotik zapuzten ditu.
Hizkuntza osasun zerbitzuen erabiltzaileon izaerarekin, osotasunarekin, duintasunarekin eta eskubideekin lotuta dago. Hizkuntza eta zerbitzuaren kalitatea banaezinak dira, eta nire osasun arreta euskaraz jasotzea eskatzen dut, bere osotasunean, ahoz eta idatziz, maila guztietan. Hortaz, nire lehentasunezko hizkuntza euskara da, eta lehentasun honen erregistroa eskatzen dut.
